
КАНФ ЕСШ НЫ Я АСПЕКТЫ  АЙЧЫ ННАЙ  

ВАЙНЫ  1812 г. НА МАГІЛЁЎШ ЧЫНЕ
У апошняе дзесяцігоддзе беларускія гісторыкі адышлі ад аднамернага 

паказу падзей вайны 1812 г. Цяпер вайна разглядаецца як складаная з’ява, 
у якой дзейнічаюць розныя сілы, у якой намеры і настроі мяняюцца па ходу 
кампанії. Стала зразумела, што па-рознаму ставіліся да французскай і расійскай 
армій розныя сацыяльныя і канфесійныя трупы, а ўнутры іх зачаста не было 
адзінства. Калі агульная адзнака сітуацыі змянілася, то распрацоўка дэта- 
ляў толькі пачынаецца.

У другой палове ліпеня французамі была занята практычна ўся сучас
ная Магілёўшчына за выключэннем раёна Бабруйска. І расійскія, і француз- 
скія войскі праводзілі масавыя рэквізіцыі для патрэб сваіх армій. Памеры 
рабавання ў літаратуры відавочна перабольшваюцца. Так, у Магілёве не было 
рабунку, хаця многія лаўкі яўрэяў былі ўзламаныя [2, с. 236]. У Чавусах яў- 
рэйскія кабакі былі «разбіты» пасля сыходу рускіх войск і яшчэ да прыходу 
французскіх. Так што да з’яўлення французаў «чернь» паспела ўдосталь па- 
карыстацца дармавой гарэлкай [5, с. 691]. 3 прыходам французаў усталя- 
ваўся пэўны парадак. Гарадское насельніцтва падпарадкоўвалася фран- 
цузскім уладам, спраўна збірала падаткі, абслугоўвала французскую армію.

Летам 1812 г. большасць шляхты падтрымала Напалеона, звязваючы з 
ім мары аб вяртанні сваіх вольнасцяў і адраджэнні Рэчы Паспалітай. У па- 
чатку кампанії ў горадзе назіраўся «рэчэпаспалітаўскі» патрыятычны ўздым. 
Ізноў стала модным традыцыйная шляхецкая адзежа: кунтушы з вылетамі, 
канфедэраткі. У горадзе святочна адзначаліся перамогі французаў у Сма- 
ленскай і Барадзінскай бітвах, уваход у Маскву і г.д. У склад мясцовых орга- 
наў самакіравання ўваходзіла пераважна шляхта каталіцкага веравызнан- 
ня. Па сведчаннях мемуарыстаў, касцёл, як і яго прыхаджане, адразу стаў 
на бок «непрыяцеля». У каталіцкіх храмах ішлі ўрачыстыя набажэнствы ў 
гонар вызваліцеля -  імператара Напалеона. Тым не менш цяжар вайско- 
вых паставак, невыразнасць заяў Напалеона аб будучым Рэчы Паспалітай 
і становішчы ўзноўленага ВКЛ астуджвалі тэты патрыятычны запал. Рэк- 
руцкі набор на Магілёўшчыне ішоў млява [2; 3; 4].

Сяляне звязвалі з рэвалюцыйнай французскай арміяй надзеі на вызва- 
ленне ад прыгоннага права і масава адмаўляліся выконваць феадальныя 
павіннасці. Хваля шырокіх сялянскіх выступаў пракацілася па ўсёй губерні. 
Так, архірэйскія сяляне разрабавалі Барсукоўскі фальварак пастыра. Гэты 
выступ доўгі час называлі актам пометы беларускіх сялян праваслаўнаму 
архіепіскапу Варлааму за здраду Радзіме. Выступ барсукоўскіх сялян не 
варта звязваць з нацыянальна-вызваленчым рухам. Летнія хваляванні былі 
паўсюднымі і нават назіраліся на тэрыторыях, якія не занялі французы. А 
вось шырокага антыфранцузскага партызанскага руху на Магілёўшчыне 
насуперак традыцыйным уяўленням не выяўлена.

Архіепіскап Варлаам -  адзіны з расійскіх святароў такога высокага ран
гу 14 ліпеня «з усім народам па форме» прысягнуў на вернасць Напалеону.

Ііасля яго і большасць астатніх праваслаўных святароў губерні прынеслі 
прысягу. Рапарты аб пацвярджэнні прысягі даслалі з Быхава, Мсціслава, 
Чавус, Чэрыкава. У малебнах замест імператара Аляксандра згадвалася 
імя Напалеона. Пасля вайны царкоўным чыноўнікам прыйшлося несці па- 
каранне за гэтыя ўчынкі. На месца магілёўскіх святароў былі дасланыя папы 
са Смаленскай, Чарнігаўскай і Палтаўскай епархій, былі ўзяты семінарыс- 
ты з Магілеўскай семінарыі. Неўзабаве здраднікаў таксама фактычна амн- 
іставалі, прывялі да прысягі Аляксандру І і дазволілі праводзіць службы.

Па сутнасці, сур’ёзна пакараным быў толькі архіепіскап Варлаам. За 
сваю дзейнасць у занятым французамі Магілёве сінодскім указам ад ЗО 
траўня 1813 г. ён быў на 63-м годзе жыцця пазбаўлены сану архіепіскапа і 
стаў простым манахам. Адна памылка -  прысяга на вернасць Напалеону 
перакрэсліла выдатную біяграфію. Варлаам пад следствам тлумачыў свой 
учынак жаданнем абараніць давераную яму перад Богам паству і цэрквы 
ад здзекавання і разрабавання. Некалькі гадоў у якасці званаря ён пражыў 
у Ноўгарад-Северскім Спаскім манастыры, аслеп і ў 1820 г. памёр.

У сучасных беларускіх выданнях адносіны беларускіх яўрэяў да вайны 
паказваюцца, як і ў найбольш грунтоўнай па гэтым пытанні працы С.М. 
Гінзбурга, дзе аўтар даказвае, што «рускае яўрэйства выявіла...актыўную 
адданасць Расіі, варожасць непрыяцелю» [4, с. 71, 83]. Але, успаміны маг- 
ілёўскіх сведкаў вайны, якія заставаліся на тэрыторыі занятай французамі 
малююць крыху іншую карціну. Яўрэі, як народ практычны і асцярожны ў 
адносінах з уладамі, захоўвалі знешні спакой [2, с. 236; 5, с. 689]. Той жа 
Гінзбург прызнаваў, што сярод яўрэяў Беларусі і Літвы было, безумоўна, 
немала тых, хто адносіўся да тагачасных падзей «з індыферэнтызмам», 
што магчыма былі асобныя яўрзі, якія «з карысці або страху» аказвалі пас- 
лугі непрыяцелю [4, с. 46, 47]. Больш пэўна выказваюцца замежныя дас- 
ледчыкі: «У 1812 Вялікая Армія выкарыстоўвала яўрэяў і як шпіёнаў, і як 
забеспячэнцаў неабходнага правіянту...» [6, с.ЗО].

Многія яўрэі звязвалі з французамі надзеі на ліквідацыю тых эканаміч- 
ных і палітычных абмежаванняў, якія ўвялі для іх расійскія ўлады. Беларус- 
кія яўрэі ў большасці меркавалі, што «Напалеон прыязна ставіцца да яўрэ- 
яў». У той жа час рэвалюцыйныя навацыі французаў выклікалі недавер ар- 
тадаксальныхяўрэяў Беларусі. У рэвалюцыйнай Францыі яны бачылі «скан- 
цэнтраваннебязбожнасці». Многія яўрэйскія равіны баяліся падрыву асноў 
іудаізма, паслаблення ўлады кагалаў, некаторыя з іх прадказвалі пагібель 
Вялікай Арміі Напалеона.

Лідэр беларускіх хасідаў-хабаднікаў Шнеур-Залман, які пераўтварыў мя- 
стэчка Ляды Магілёўскай губерні ў сапраўдную рэзідэнцыю беларуска-літоў- 
скага хасідызму, пасля пачатку вайны заклікаў сваіх паслядоўнікаў дапама- 
гаць рускай арміі, а пры набліжэнні французаў да Лядаў выехаў з сям’ёй з 
мястэчка разам з рускай арміяй і памёр ва ўцекачах. Прычыну такой пазі- 
цыі Шнеура Залмана тлумачыць прыпісваемае яму выказванне: «...мне было 
яўлена (з нябес), што калі Банапарт возьме верх, то сярод яўрэяў узрасце 
багацце і лес іх паправіцца, але дзеці Ізраіля будуць адарваны і аддалены 
ад Айца нябеснага. Калі ж пераможа наш цар Аляксандр, то пэўна ўзрасце 
беднасць сярод яўрэяў, і ўдача адвернецца ад іх, але затое сзрца дзяцей 
Ізраіля злучыцца з іх Айцом нябесным» [1].

Нягледзячы на прадказанні многіх іудзейскіх лідэраў паражэння францу- 
заў, яўрэі не маглі быць упэўнены ў выніку ваеннай кампаніі, асцерагаліся 
рабавання з боку войск і з прычыны свайго залежнага становішча вымушаны 
былі дапамагаць абодвум бакам канфлікту з надзеяй на будучыя дэвідэнты.

Такім чынам, на Магілёўшчыне ў адрозненні ад іншых акупаваных фран- 
цузамі рэгіёнаў Расійскай імперыі, практычна ўсе асноўныя канфесіі, уклю- 
чая праваслаўных, з розных прычын фармальна падтрымалі акупацыйны 
рэжым і ў рознай ступені рэальна супрацоўнічалі з ім ва многіх пытаннях. 
Расія здолела перамагчы самага магутнага заваёўніка XIX стагоддзя. Але 
перамога нарадзіла самазаспакоенасць, спрыяла кансервацыі адсталых са- 
цыяльна-эканамічных і палітычных адносін у краіне. Вайна 1812 года не 
спраўдзіла надзеі большасці жыхароў Беларусі. Шляхта так і не здолела 
адрадзіць Вялікае княства Літоўскае і Рэч Паспалітую. Сяляне так і не да- 
чакаліся вызвалення ад прыгоннага права. Калі ў многіх еўрапейскіх краї
нах у гэтую эпоху пачалася яўрэйская эмансіпацыя, то ў Расіі пасля вайны 
абмежаванні для яўрэяў сталі яшчэ больш жорсткімі.

